
2017.05.14 Linggo Ng Gabing Pagsamba - Debosyunal Para Sa Misyon Ng Mga Kalalakihan At Kababaihan, At Tapat Na Mga Tagapanalangin

Titulo: Pananampalataya

Talata: <Mga Hebreo 11:3> “Dahil sa pananampalataya, nauunawaan natin na ang sanlibutan ay nilalang sa pamamagitan ng Salita ng Diyos, at ang mga bagay na nakikita ay mula sa mga hindi nakikita.” 

<Panimula> 
Mahal na mga kapatid kay Cristo, mga miyembro ng mahigit sa 11,000 sangay na iglesya sa Korea at sa buong mundo, mga lokal na santuwaryo, at sa lahat ng nakikisama sa pagsamba sa pamamagitan ng Internet at nanonood sa GCN TV.

Magpasalamat tayong lahat at luwalhatiin natin ang Diyos Ama dahil pinagpala tayo para magkaroon ng ganitong gawain ngayong 2017. 

Nagpapasalamat din ako sa lahat ng mga lingkod na tapat na buong puso at isipang naghanda ng gawaing ito.

Mahal na mga lingkod na tapat at mga miyembro, sumasampalataya ba kayo sa Diyos?

Sinasabi ng Mga Hebreo 11:3 na talata natin ngayon, “Dahil sa pananampalataya, nauunawaan natin na ang sanlibutan ay nilalang sa pamamagitan ng Salita ng Diyos, at ang mga bagay na nakikita ay mula sa mga hindi nakikita.” 

Katulad ng nasa talata, sumasampalataya tayo sa Diyos na lumalang ng lahat at sa bugtong na Anak Niya na si Jesu-Cristo. 

Kung totoo tayong sumasampalataya, makakatanggap tayo ng mga kasagutan sa pangalan ni Jesu-Cristo kahit na sa mga bagay na imposible.

Pero kahit na sinasabi nating sumasampalataya tayo, ang sukat ng pananampalataya ng bawat isa ay magkakaiba, depende sa tao.

Katulad ng nasa 1 Juan 2:12-14, may pananampalataya ng maliliit na bata, at mayroon din ng kabataan. At mayroong hinog na pananampalataya ng mga ama.

Para sa mga bagong mananampalataya, hindi madali ang sumunod sa Salita ng Diyos na natututunan nila.

Hindi madali para sa kanilang manalangin ng isang oras. Sa mga pagsubok at paghihirap, nagrereklamo sila at nasisiraan ng loob. 

Pero sa paglago ng kanilang pananampalataya at pagkatanto ng pag-ibig ng Diyos sa kanila, nagiging mas madali ang pamumuhay sa katotohanan.

Sa pamamagitan ng pag-aayuno at pananalangin, binubuno at itinataboy nila ang kasalanan sa pamamagitan ng pagtanggap ng kapangyarihan ng Diyos. 

Natatalo nila ang pag-uusig na may kagalakan at pasasalamat.

Sa paglaki ng kanilang pananampalataya, napapalapit sila sa pananampalataya ng isang ama na nagpapaunawa sa kanila ng malalim na pag-ibig at kalooban ng Diyos. 

Marami sa inyo ang papunta na sa pagiging espirituwal at malapit nang marating ang kapuspusan ng espiritu.

Marami pa sa inyo ang sumusunod sa kanila para maabot ang katatagan tulad ng bato at pagiging espirituwal.

Kahit na bago kayong mananampalataya na may mahinang pananampalataya, hangga’t sumasabay kayo sa daloy ng pagiging espirituwal, maaalagaan ninyo ang pananampalataya sa antas ng katatagan at espirituwalidad.

Ang mensaheng ibinigay ng Diyos Ama sa gabing ito ay pinamagatang ‘Pananampalataya’ para sa inyong mga lingkod na tapat.

Inuudyukan ko kayong suriin muli ang inyong pananampalataya at lumakad na mas may kapangyarihan.

Sa gagawing ito, nawa’y alagaan ninyo ang ganap na sukat ng pananampalataya ni Cristo at makibahagi sa kaluwalhatiang nagliliwanag katulad ng araw. Dalangin ko ito sa pangalan ng Panginoon!

<Sentro> 
Mahal kong mga lingkod na tapat,

Ang uri ng pananampalatayang nais ng Diyos Ama sa inyo ay una sa lahat, pananampalatayang hindi nagbabago. 

Ang pananampalataya ay ‘katotohanan.’
Ang espirituwal na pananampalataya ay katulad ng lantay na ginto. Hindi ito nagbabago.

Kung makalaman ang pananampalataya ninyo, maaaring magbago ito anumang oras.

Anong uri ang inyong pananampalataya?

Nagpapatotoo kayong sumasampalataya kayo sa Makapangyarihang Diyos, pero pag naharap na kayo sa mga problema, hindi ba’t umaasa kayo sa tao sa halip na sa Diyos?

Nagpasiya kayong mamuhay nang espirituwal at baguhin ang sarili, pero hindi nangyayari sa inaasahan ninyo. Pagkatapos ay bumabalik kayo sa dating sitwasyon.

Nanalangin kayo nang taimtim sa inaasam-asam ng puso ninyo, pero kapag hindi nasagot sa paraang gusto ninyo, hindi ba kayo nagreklamo dahil hindi ito ibinigay ng Diyos sa inyo at parang binalewala na ninyo ang iba pang panalangin ninyo?

Sa ilang sitwasyon, sinasabi ninyong sumasampalataya kayo sa Salita ng Diyos, pero ang interpretasyon ninyo ay sa paraang sang-ayon sa pansariling kabutihan ninyo.

Sinasabi ng Salita ng Diyos, “Huwag kayong mag-garantiya; huwag kayong mangungutang o magpapahiram ng pera sa mga miyembro ng iglesya; huwag pag-usapan ang mga makamundong bagay sa simbahan.” Kaya susundin ninyo ang mga ito.

Pero dahil hindi ninyo lubos na pinagtitiwalaan ang Kanyang Salita, ang interpretasyon ninyo ay sa paraang papabor sa inyong kasakiman o isipan na makalaman.

“Mapagkakatiwalaan siya, kaya pwede akong maging taga-garantiya niya sa pananalapi. Maliit lang namang halaga, kaya ayos lang na mangutang ng pera. Mahusay ang impormasyong ito, kaya pwede kong talakayin nang bahagya ang negosyong ito.”
Dahil binago ninyo ang Salita ng Diyos katulad ng pagbabago ni Eva sa sinabi ng Diyos na “Tiyak na mamamatay ka,” sa “Kayo’y mamamatay,” ang tiwala ninyo sa Diyos ay nasira, at mahaharap na kayo sa mga pagsubok.

At kapag pabago-bago ang isip ninyo, nanlalamig na ang katapatan at init ninyo.

Noong nakaraan, kahit na hindi kayo napapansin ng iba, gumawa kayo ng maraming mahihirap na gawain sa iglesya katulad ng gawain sa lugar na pinagkakainan, nagta-trapik kayo, at naglilinis.

Masaya kayong naghahandog sa Diyos at tumutulong sa mga nangangailangan kahit na ang pang-araw-araw na panggastos ay nababawasan.

Pero dumating ang panahon na nagdadalawang-isip na kayo.

“Walang nakakakilala sa akin dahil walang nakakakita sa mga bagay na ginagawa ko. Ginagawa nila ang mga tungkuling madaling mapansin, at mas nakikilala sila ng mga tao kaysa sa akin.” 

“Mas masipag ako sa kanila pero ang pananampalataya nila ay mas mabilis na lumago kaysa sa akin.”
Masigasig akong naghandog sa Diyos, pero bakit wala akong natatanggap na mga biyaya?” Kung ano-ano ang naiisip ninyo.

Ngayon, nayayanig na ang pananampalataya ninyo, “Naaalala pa ba ako ng Diyos? Hindi na ba Niya ako mahal?”
Umaasa akong ang pananampalataya ninyo sa mga pangako ng Diyos, ang pananampalataya ninyo at pagsunod sa Salita ng Diyos, at ang init ng inyong paglilingkod sa kaharian ng Diyos ay hindi magbabago.

Sinasabi ng Mga Taga-Galacia 6:9, “Kaya’t huwag tayong magsawa sa paggawa ng mabuti; pagdating ng takdang panahon tayo ay aani kung hindi tayo magsasawa.”
Hinihiling kong mamuhay kayo sa katotohanan nang walang pagbabago sa pagtitiwala ninyo sa katapatan ng Diyos para anihin ninyo ang bunga ng mga biyaya.

Mahal kong mga lingkod na tapat at mga miyembro,

Ikalawa, ang uri ng pananampalatayang nais ng Diyos para sa inyo ay ang pananampalatayang maniwala sa hindi nakikitang espirituwal na kaharian.

Para sa hindi mananampalataya, ang nakikita, at pisikal na mundong ito ang lahat-lahat para sa kanila.

Sinisikap nilang kunin at tamasahin kahit na isang bagay lang sa mundong ito.

Maraming masasamang bagay silang ginagawa para maging makapangyarihan. Gusto nilang magkaroon ng mas malalaking bahay, masasarap na pagkain, magagarang kotse, at ‘designer’ na mga damit at bag.

Pag may nagbabakasyon sa ibang bansa, naiinggit sila.

Hindi sila nag-aalala kung ano ang kakainin o isusuot, nangyayari lang ito kapag naghihirap na sila.

Patuloy silang naghahanap at naghahangad ng mga bagay, gusto nila ng mas masarap na pagkain, mas magandang bagay, at mas magkaroon ng maraming gamit.

Kumakain sila ng mga pagkaing pampalusog dahil gusto nilang humaba pa ang buhay nila na may malusog na katawan.

Dahil dito, mas pinag-uusapan ng mga hindi mananampalataya kung ano ang pagkaing pinakapampalusog, ang pinakamagandang restawran, kung ano ang pinakauso at kung anong negosyo ang pwedeng paglagyan ng pera nila para mas yumaman sila.

Kung narinig nila na may langit at impiyerno, sinasabi nilang hindi nila ito matatanggap, at malalaman na lang nila ito pag namatay sila.

Sinasabi nila na hindi sila maaaring maniwala sa Diyos na hindi nakikita, na si Jesu-Cristo ay namatay at muling nabuhay.

Pero sinasabi sa Juan 20:29b, “Mapalad ang mga naniniwala kahit hindi nila Ako nakita.” Tulad ng sinabi, tunay na naniwala kayo nang hindi nakikita!

Hindi ninyo makikita ang Diyos sa pisikal na mata pero sa pagtingin ninyo sa kapaligiran at kalikasan, maniniwala na kayo na may Manlilikha.

Higit sa lahat, kayong mga mananampalataya sa iglesyang ito ay nakasaksi sa kapangyarihan ng Diyos, at sigurado kayong naniniwala sa Makapangyarihang Diyos.

Naniniwala kayo sa 66 aklat ng Biblia, sa Dakilang Paghuhukom, at sa langit at impiyerno na sinasabi ng Biblia.

Dahil dito, wala kayong pagnanasa sa panandaliang mundong ito, pero umaasa kayo sa langit.

At sinasabi rin sa Marcos 10:29-30, “Sumagot si Jesus, ‘Tandaan ninyo: ang sinumang nag-iwan ng kanyang tahanan, o mga kapatid, mga magulang, mga anak, mga lupain, dahil sa Akin at sa Magandang Balita, ay tatanggap sa buhay na ito ng isandaang ulit pa ng mga iyon; mga bahay, mga kapatid, mga ina, mga anak, at mga lupain, ngunit may kalakip na pag-uusig. At sa panahong darating, magtatamo siya ng buhay na walang hanggan.’” 

Ang mga ama ng pananampalataya ay nagnais na sumunod sa kalooban ng Diyos kahit na katumbas nito ay paghihirap at mga pagsubok sa halip na magtamasa sila ng panandaliang saya ng kasalanan dito sa mundo.

Kung naniniwala kayo sa hindi nakikitang espirituwal na kaharian at walang hanggang kaharian sa langit, siguradong magbabago ang buhay ninyo sa mundong ito. 

Hindi kayo maghahangad ng kayamanan at kasikatan sa mundo kundi magsisikap kayong mag-ipon sa langit.

Mamumuhunan kayo ng panahon at kalakasan sa mga bagay na espirituwal sa halip na pisikal o materyal.

Aalagaan ninyo ang kaharian ng Diyos higit pa sa pag-aalaga ninyo sa pamilya at mga anak ninyo.

Nasisiyahan kayo sa paghahandog sa mga kaluluwa at para sa kaharian ng Diyos sa pag-iimpok ng panahon at pera.

Pagkatapos maghandog si Pablo ng buhay niya para sa Panginoon, ano ba ang natira sa kanya?

Sa pisikal na aspeto, isa siyang bilanggo na nahatulan ng kamatayan at naghihintay na lang ng takdang araw sa malamig na bilangguan sa ilalim ng lupa, wala man lang makapal na balabal. 

Sa espirituwal na aspeto, nasa kanya ang karangalan sa pagiging apostol ng Panginoon, na may dakilang kapangyarihan ng Diyos, hindi mabilang ang mga kaluluwang naligtas sa pamamagitan ng patotoo niya.

Nasa kanya ang putong ng katuwiran at ang kaluwalhatian ng Bagong Jerusalem, at ang Panginoon ay naghihintay para yakapin siya ng Kanyang mga bisig.

Kaya kayo, ano ngayon ang naiwan sa inyo sa pamumuhay ninyo sa pananampalataya?

Ano ang matatamo ninyo kapag haharap na kayo sa Panginoon at sa Paghuhukom ng Diyos?

Hinihiling ko sa pangalan ng Panginoon na tumingin kayo sa espirituwal na kaharian at mag-ipon ng mga bagay sa langit na may pananampalataya.

Mahal kong mga lingkod na tapat at mga miyembro, ang ikatlong uri ng pananampalataya na nais ng Diyos sa inyo ay sumampalataya kayo sa Diyos Ama na Siyang nagbabago sa inyo para maging perpekto kayo.

At sumampalataya rin na babaguhin kayo ng kapangyarihan ng pastol.

Naniniwala ba kayo na magiging espirituwal kayo at mapupuspos kayo ng espiritu?

Nakatitiyak ako.

Hinihiling ko ang mas higit na dakilang kapangyarihan simula pa noong itatag ang iglesyang ito, magpahanggang ngayon, at nakapagtiis ako sa nakaraang 7 taon dahil sa pananampalatayang ito.

Na makita ang araw na kayo ay magiging tunay na mga anak ng Diyos.

May nagsasabi o nag-iisip ba sa inyo ng ganito:

“Magagawa ko ba ito? Hindi maayos ang puso at kalooban ko, at hindi ako magtatagumpay kahit ano pang pagsisikap ang gawin ko. Nagiging kulelat na ako sa mga nauuna. Hiyang-hiya na ako sa Diyos, wala na akong lakas para manalangin.”
Mayroon ba sa inyong ganito ang pakiramdam?

Walang imposible sa Diyos na ating pinaniniwalaan.

Hinati Niya ang Dagat na Pula; nagpadala ng apoy mula sa langit; binuhay ang patay na kahoy, namulaklak ito at namunga.

Nagawa Niyang maging makapangyarihang hukbo ang natuyong mga buto, at nagawa Niyang mga inapo ni Abraham ang mga bato.

Kung totoo kayong sumasampalataya sa Diyos na ito, wala dapat “nanlulupaypay” o “nasisiraan ng loob” sa inyong bukabularyo.

At kung pinagtitiwalaan ninyo ang pastol ninyo, at kung naniniwala kayo na napunuan na niya ang 99% ng katarungan para sa inyo, hindi kayo dapat mag-alinlangan.

Siyempre, hindi madaling maging espirituwal sa mundo natin ngayon.

Sa nakalipas na panahon noong ang mga tao ay mas malinis pa ang kunsiyensya, kakaunti ang espirituwal at puspos ng espiritu.

Pero ngayon, na malapit na sa katapusan, mas mahirap nang panghawakan ang pananampalataya at maligtas. 

Pero binigyan ng Diyos ang iglesyang ito ng ebanghelyo ng kabanalan at ng dakila at kamangha-manghang kapangyarihan.

Sa nakaraang espesyal na pulong panalangin ng Daniel, karamihan sa inyo ay nakaranas ng pagsunog ng Banal na Espiritu ng inyong makasalanang likas, nang magpakita kayo ng katiting na pag-aasam.

Kung pupunuan ninyo ang 1% na natitira, babaguhin talaga kayo ng Ama.

At sinabi ko sa inyo na dadalhin ko kayo sa Bagong Jerusalem kahit na lagyan ko pa ng kalawit ang inyong ilong. Kaya kung nagtitiwala kayo sa inyong pastol, papaano pa kayo magkakaroon ng lugar para manlupaypay o tuluyang sumuko?

Dapat kayong maging mapagpasalamat kahit man lang sa pagkatanto ninyo ng inyong mga pagkukulang.

Muli ninyong palakasin ang inyong loob, isipin ninyo, “Nagpapasalamat ako na ginagabayan ako ng Ama sa Bagong Jerusalem kahit na marami akong pagkukulang! Pasalamat ako na ginawa na ng pastol ang 99% at sinasabi sa aking 1% na lang ang gagawin ko.”
Sinasabi ng 2 Mga Taga-Corinto 11:30, “Kung kailangang ako’y magyabang, ang ipagyayabang ko’y ang aking mga kahinaan.” Katulad ng sinabi ni Pablo, hindi kayo dapat magtuon ng tungkol sa inyong kahinaan, kundi sa kahinaan ninyo, ang dapat ninyong ipagyabang ay ang makapangyarihang Diyos, ang Panginoon at ang pastol. 

<Pangwakas> 
Mahal kong mga lingkod na tapat at mga miyembro,

Nagkaroon tayo ng pagdiriwang ng espiritu noong Mayo 3.

Tatlong taon na ang nakakaraan, sinimulan ko ang pagdiriwang ng espiritu dahil pinapahalagahan ko ang mga naging espirituwal sa inyo, at nais kong aliwin sila at gantimpalaan dahil sa kanilang pagsisikap.

At sa pamamagitan nito, nais kong mas marami pang mga mananampalataya ang maging espirituwal at magkaroon ng pag-asa sa Bagong Jerusalem sa paglasap ng espirituwal na lugar sa pamamagitan ng pagsasaayos ng bahay dalanginan.

At ito rin ang nais ng Diyos Ama. 

At naniniwala akong naramdaman ninyo ang nais ng Ama lalo na noong pagdiriwang ng espiritu.

Pinapahalagahan Niya ang mga anak na naging espirituwal at nais Niyang makasama sila. At nais Niyang pagpalain ang mga anak na hindi pa espirituwal para magbago at makasama rin sa susunod. Naramdaman ninyo nang buong lalim ang pag-ibig at pagnanais ng Ama noong araw na iyon.

Nais ng Ama na magtiwala kayo sa pag-ibig Niya para makasalo kayo sa pagkain sa dulang (mesa) ng Ama sa handaan sa langit na mangyayari sa hinaharap. 

Kahit na ngayon, ang Diyos Ama ay magpapatuloy sa pagbibigay sa inyo ng biyaya, walang hinto.

Magtiwala lang kayo sa Kanya.

Sinasabi sa mensahe ngayon, sikapin ninyong alisin ang pabago-bagong isip at mag-ipon sa langit at hindi dito sa mundo. 

Huwag ninyong pagtuunan ang inyong mga kahinaan at pagkukulang, kundi umasa lang kayo sa Ama, sa Panginoon at sa pastol, at sundin ninyo ang Salita ng Diyos.

Sa gagawin ninyong ito, katulad ng sinabi sa Juan 11:40, “Hindi ba’t sinabi Ko sa iyo na kung sasampalataya ka sa Akin ay makikita mo ang kaluwalhatian ng Diyos?” - nawa’y makasalo kayo sa kaluwalhatian ng Diyos, dalangin ko ito sa pangalan ng Panginoon!

